2011 вося кöч тöлысь 1 лунсянь Коми Республикаын кутас уджавны Коми Республикалöн йöзöс öтувъя велöдан тэчас выльмöдöм кузя проект

Тайö проектлысь медшöр положениеяссö талун видлалiсны велöдöм выльмöдöм кузя дiнмуса сöветын, Коми Республикаса Юралысьöс вежысь Виталий Стаханов юрнуöдöм улын.
«Колö, медым республикаса йöзöс велöдöм выльмöдöм кузя став мероприятиеыс пöртсис олöмö и олöмö пöртысь власьт органъяссянь, и меставывса асвеськöдлан органъяссянь. Тайö проектыс бöръя воясö пырö сьöмöн медъёна могмöдан проектъяс лыдö, мый веськöдöма öтувъя велöдан тэчассö ставнас выльмöдöм вылö. Проектлöн верктуя туйвизьяс – общеобразовательнöй учреждениеясса велöдысьяслысь удждон кыпöдöм, улыс тшупöда велöдан федеральнöй канму стандарт вылö школаяс вуджöдöм, том специалистъясöс кыскöм», – пасйис Виталий Стаханов.
Коми Республикаса йöзöс велöдан министр Владимир Шарков юöртöм серти, Коми Республикаын 2011 вося сора тöлысь 1 лунсянь бюджетнöй юкöнса уджалысьяслöн содiс уджысь мынтысян фондыс (шöркодя 6,5% вылö), сы лыдын велöдан учреждениеясса велöдысьяслöн.
2011 вося кöч тöлысь 1 лунсянь планируйтöны кыпöдны велöдан учреждениеясса велöдысьяслысь уджысь мынтысян фондсö (шöркодя 22% вылö). Нöшта содасны содтöд мынтöмъяс том специалистъяслы да быдтöлысся содтöд мынтöмъяс велöдчысьясöн ЕГЭ бура сдайтöмысь да сыысь, кутшöм вермысьяс да призёръяс лоöны велöдчысьяс костын республикаса да Ставроссияса олимпиадаясын.
2011 вося йирым тöлысь 1 лунсянь планируйтöны кыпöдны велöдан учреждениеясса мукöд педагогическöй, административно-управленческöй, учебно-вспомогательнöй да велöдан учреждениеяс могмöдысь персоналлысь уджысь мынтысян фондсö 6,5% вылö.
В.Стахановлöн юöртöм серти, Коми Республикаса Веськöдлан котыр примитiс нин колана нормативнöй инöда актъяс да урчитiс лöсялана сьöм.

Дiнмуса сöветлöн заседаниеын участвуйтiс Коми Республикаса йöзöс велöдан министр В.Шарков, Коми Республикалöн сьöм овмöс министрöс вежысь И.Гарезина, Коми Республикаса экономика сöвмöдан министрöс вежысь О.Конакова, Коми Республикаса Каналан Сöветлöн социальнöй политика комитетса веськöдлысь А.Самоделкин.

*** Коми Республикаса йöзöс öтувъя велöдан система выльмöдан проект серти планируйтсьö:
- нуöдны Коми Республикаса велöдан учреждениеясын быдлунъя дзоньтасьöм;
- нуöдны Коми Республикаса велöдан учреждениеясын энергия видзтан мероприятиеяс;
- ньöбны общеобразовательнöй учреждениеяслы математика, ичöт класс, роч кыв да литература кабинетъяс; 
- озырмöдны общеобразовательнöй учреждениеясса библиотека фондъяс;
-  ньöбны общеобразовательнöй учреждениеяслы компьютернöй оборудование;
- ньöбны велöдан учреждениеясса велöдан мастерскöйяслы станокъяс да вурсян оборудование;
- ньöбны велöдан учреждениеяслы спорт оборудование;
- ньöбны велöдан учреждениеясса велöдчысьясöс медицина боксянь могмöдöм вылö физиотерапевтическöй оборудование;
- ньöбны велöдан учреждениеясса сёянiнъяслы технологическöй оборудование;
- ньöбны челядьöс новлöдлöм могысь школьнöй автобусъяс.
 
